
Turnus meets an anxious but courageous Pallas. 
 
interea soror alma monet succedere Lauso 
Turnum, qui uolucri curru medium secat agmen.                
ut uidit socios: 'tempus desistere pugnae; 
solus ego in Pallanta feror, soli mihi Pallas 
debetur; cuperem ipse parens spectator adesset.' 
haec ait, et socii cesserunt aequore iusso. 
at Rutulum abscessu iuuenis tum iussa superba                
miratus stupet in Turno corpusque per ingens 
lumina uoluit obitque truci procul omnia uisu, 
talibus et dictis it contra dicta tyranni: 
'aut spoliis ego iam raptis laudabor opimis 
aut leto insigni: sorti pater aequus utrique est.                
tolle minas.' fatus medium procedit in aequor; 
frigidus Arcadibus coit in praecordia sanguis. 
desiluit Turnus biiugis, pedes apparat ire 
comminus; utque leo, specula cum uidit ab alta 
stare procul campis meditantem in proelia taurum,                
aduolat, haud alia est Turni uenientis imago. 
 

 (Virgil, Aeneid X) 

Latinus, king of the Latins, receives a prophecy that his 
nation will be united with foreign peoples. 
 
at rex sollicitus monstris oracula Fauni, 
fatidici genitoris, adit lucosque sub alta 
consulit Albunea, nemorum quae maxima sacro 
fonte sonat saeuamque exhalat opaca mephitim. 
hinc Italae gentes omnisque Oenotria tellus                
in dubiis responsa petunt; huc dona sacerdos 
cum tulit et caesarum ouium sub nocte silenti 
pellibus incubuit stratis somnosque petiuit, 
multa modis simulacra uidet uolitantia miris 
et uarias audit uoces fruiturque deorum                
conloquio atque imis Acheronta adfatur Auernis. 
hic et tum pater ipse petens responsa Latinus 
centum lanigeras mactabat rite bidentis, 
atque harum effultus tergo stratisque iacebat 
uelleribus: subita ex alto uox reddita luco est:                
'ne pete conubiis natam sociare Latinis, 
o mea progenies, thalamis neu crede paratis; 
externi uenient generi, qui sanguine nostrum 
nomen in astra ferant, quorumque a stirpe nepotes 
omnia sub pedibus, qua sol utrumque recurrens                
aspicit Oceanum, uertique regique uidebunt.' 
 

(Virgil, Aeneid VII) 

Euryalus’ mother, the only woman to follow the Trojans to 
Italy, laments the death of her son, who had embarked upon 
a dangerous expedition without her knowledge. 
 
hunc ego te, Euryale, aspicio? tune ille senectae 
sera meae requies, potuisti linquere solam, 
crudelis? nec te sub tanta pericula missum 
adfari extremum miserae data copia matri? 
heu, terra ignota canibus data praeda Latinis                
alitibusque iaces! nec te tua funere mater 
produxi pressiue oculos aut uulnera laui, 
ueste tegens tibi quam noctes festina diesque 
urgebam, et tela curas solabar anilis. 
quo sequar? aut quae nunc artus auulsaque membra                
et funus lacerum tellus habet? hoc mihi de te, 
nate, refers? hoc sum terraque marique secuta? 
figite me, si qua est pietas, in me omnia tela 
conicite, o Rutuli, me primam absumite ferro; 
aut tu, magne pater diuum, miserere, tuoque                
inuisum hoc detrude caput sub Tartara telo, 
quando aliter nequeo crudelem abrumpere uitam.' 
hoc fletu concussi animi, maestusque per omnis 
it gemitus, torpent infractae ad proelia uires. 
illam incendentem luctus Idaeus et Actor                
Ilionei monitu et multum lacrimantis Iuli 
corripiunt interque manus sub tecta reponunt. 
 

(Virgil, Aeneid IX) 

Rumour spreads quickly after Dido and Aeneas’ union. 
 
extemplo Libyae magnas it Fama per urbes, 
Fama, malum qua non aliud uelocius ullum: 
mobilitate uiget uirisque adquirit eundo,                
parua metu primo, mox sese attollit in auras 
ingrediturque solo et caput inter nubila condit. 
illam Terra parens ira inritata deorum 
extremam, ut perhibent, Coeo Enceladoque sororem 
progenuit pedibus celerem et pernicibus alis,                
monstrum horrendum, ingens, cui quot sunt corpore plumae, 
tot uigiles oculi subter (mirabile dictu), 
tot linguae, totidem ora sonant, tot subrigit auris. 
nocte uolat caeli medio terraeque per umbram 
stridens, nec dulci declinat lumina somno;                
luce sedet custos aut summi culmine tecti 
turribus aut altis, et magnas territat urbes, 
tam ficti prauique tenax quam nuntia ueri. 
haec tum multiplici populos sermone replebat 
gaudens, et pariter facta atque infecta canebat:                
uenisse Aenean Troiano sanguine cretum, 
cui se pulchra uiro dignetur iungere Dido; 
nunc hiemem inter se luxu, quam longa, fouere 
regnorum immemores turpique cupidine captos. 
haec passim dea foeda uirum diffundit in ora.                
 

(Virgil, Aeneid IV) 
 
 
 
 
 
 
 
 



www.joehytner.co.uk/resources   6 

Aeneas loses his wife Creusa in the rush to escape from 
burning Troy. 
 
ausus quin etiam uoces iactare per umbram 
impleui clamore uias, maestusque Creusam 
nequiquam ingeminans iterumque iterumque uocaui.                
quaerenti et tectis urbis sine fine ruenti 
infelix simulacrum atque ipsius umbra Creusae 
uisa mihi ante oculos et nota maior imago. 
obstipui, steteruntque comae et uox faucibus haesit. 
tum sic adfari et curas his demere dictis:                
'quid tantum insano iuuat indulgere dolori, 
o dulcis coniunx? non haec sine numine diuum 
eueniunt; nec te comitem hinc portare Creusam 
fas, aut ille sinit superi regnator Olympi. 
longa tibi exsilia et uastum maris aequor arandum,                
et terram Hesperiam uenies, ubi Lydius arua 
inter opima uirum leni fluit agmine Thybris. 
illic res laetae regnumque et regia coniunx 
parta tibi; lacrimas dilectae pelle Creusae. 
non ego Myrmidonum sedes Dolopumue superbas                
aspiciam aut Grais seruitum matribus ibo, 
Dardanis et diuae Veneris nurus; 
sed me magna deum genetrix his detinet oris. 
iamque uale et nati serua communis amorem.' 
haec ubi dicta dedit, lacrimantem et multa uolentem                
dicere deseruit, tenuisque recessit in auras. 
ter conatus ibi collo dare bracchia circum; 
ter frustra comprensa manus effugit imago, 
par leuibus uentis uolucrique simillima somno. 
 

(Virgil, Aeneid II) 


